
					ఈ పుట అచ్చుదిద్దబడ్డది

ధర డొల్లఁజేయక తలలు ఖండింప - కరు దరు దిది యని యమరు లుప్పొంగ

నాలవట్టంబులు నాతపత్రములు - చాలశోభిల్లు వింజామరంబులును

కత్రించికొనిపోయెఁ గంఠమాత్రములఁ - జిత్రమై తనరిన సితచామరములు

నాలవట్టములు సితాతపత్రములు - దేలుచు ఝల్లని దివినిండ నెగసి2160

కొలువులోఁ గొన్ని దిక్కులయందు గొన్ని - కొలువు లోపలి దైత్యకోటిపైఁ గొన్ని

లంకలోఁ గొన్నియాలవణాబ్ధిఁ గొన్ని - లంకేశుపైఁ గొన్ని లఘులీలఁ బడియె.

నలవుమై నటు చేసి యాదివ్యశరము - పొలయక రఘురాముపొదిఁ జొచ్చె నంత,

మహితాతపత్రచామరతాలవృంత - రహితదండధరాసురశ్రేణినడుమ

నున్న రావణుఁ డప్పు డొప్పారెఁ జూడ - దన్నుఁ గొంపోవ నుద్ధతి వచ్చియున్న

దుర్వారులగు యమదూతలనడుమ - గర్వంబు చెడియున్నగతి నుండెఁ జాల

వెఱఁగంది రఘురామువిలువిద్యపెంపు - తఱిగొని తలపోసి తల లూచి యూచి

బట్టుకైవడి మెచ్చి పటుతరధ్వనుల - బెట్టెత్తి రఘురాముఁ బేర్కొని పొగడె.

“నల్ల యోరఘురామ! నయనాభిరామ! - విల్లువిద్యకు గురు! వీరావతార!

కరశరలాఘవక్రమకళానిపుణత! - స్ఫురదురుచాపసంతోషితకృపణ!
2170

భుజసారదృఢముష్టి! భువనవిఖ్యాత! - విజితరిపువ్రాత! విజయసమేత!

మానవరాజకుమారకంఠీర! - వాసవ్యదివ్యశస్త్రాస్త్రసంపన్న!

స్ఫారఘోరాక్షయబాణతూణీర! - వీరాగ్రగణ్య! యోవిశ్వశరణ్య!

బాపురే! రామభూపాల లోకముల - నీపాటివిలుకాఁడు నేర్చునే కలుగఁ?

బాటించి పురముల పైఁ బడ్డహరుని - యేటొప్పు నిందు నీ యే టొప్పుఁగాక!"

అని యని పదినోళ్ల నందందఁ బొగడ - విని మంత్రు లాదైత్యవిభున కిట్లనిరి.

"పగవాని నీరీతిఁ బంతంబు విడిచి - పొగడుదురే? దైత్యపుంగవ! యిట్లు

పొగడిన భయ మందఁబోలు నటంచుఁ - బగవారుఁ దనవారు బలుచగాఁ జూతు

రది కాన రాచకార్యంబు గా" దనిన - మది నవ్వి యమరారి మంత్రుల కనియె,

“విలువిద్యపెంపును విక్రమక్రమము - కలికితనము బాహుగర్వరాజసము
2180

లాదిగా గుణముల నధికుఁడై నట్టి - కోదండదీక్షాదిగురునితో రాజ

వరునితో రామభూవరునితో నొరులు - పరికించి చూడ నేపట్టుననైన

సాటియే యిమూఁడుజగములయందు - మేటిశూరులపెంపు మెచ్చంగ వలదె?”

యని నీతి చెప్పుచు నచ్చోటు వాసి - దనుజేశ్వరుఁడు వోయె దనుజనాయకులు

తెగిపడ్డ గొడుగులఁ దెఱఁగొప్పఁ జూచి - మిగిలినభీతిమై మెల్లనఁ జనుచు

నటు రఘురామునియతులవిక్రమముఁ - బటుగతిఁ బొగడుచుఁ బలుతెఱంగులను

ఆరాఘవుఁడు కరుణాంబుధిగాన - ఘోరబాణంబున గొడుగులఁ ద్రుంచె

నిటు వంచియేసిన నిందఱితలలు - పటుతరంబుగఁ దెగి పాఱవే యనిరి!












[image: ]

[image: ]

"https://te.wikisource.org/w/index.php?title=పుట:Ranganatha_Ramayanamu.pdf/355&oldid=430608" నుండి వెలికితీశారు

		 ఈ పేజీలో చివరి మార్పు 5 ఫిబ్రవరి 2024న 21:31కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

